POLITIKA OROKORREKO EZTABAIDA
2004ko irailaren 24an
I)
Itxaropen-garaia

A)
ETAren ondorengo joko-lekua

B)
Elkarrizketa eta errespetua joko-leku

C)
“Aurrera doan herria” joko-leku
II)
Erantzunak emateko garaia

1. atala:
Legegintzaldi bat giza eskubideen aldeko gure konpromisoaren alde. 

-
Euskal gizartea, behin ere baino tinkoago giza eskubideen eta askatasunen alde.

2. atala:
Legegintzaldi bat Euskadiren eraikuntza sozialaren aldeko gure konpromisoaren alde. 

A)
Gizartean ongizateak gora egin du.
B)
Gure gizarteak lehen baino elkartasun handiagoa du eta integratuago dago.

C)
Konpontzeke dauden arazoak eta gure konpromisoa: lanean segi.

3. atala:

Legegintzaldi bat Euskadirentzako Estatutu Politiko berria lortzeko gure konpromiso demokratikoaren alde

A)
Egindako bidea.
B)
Proposamena azken txanpan.
C)
Gizarteak amaiera ezagutzeko eskubidea dauka.
III)
Azken Gogoeta. Abagune garaia da
· Bidearen erdigunea. Gaurko proiektu bat baina, areago, bihar-etzirako.
· Hauteskunde eskenatokia, bere garaian.
· Euskal gizarteari galdetu egingo zaio bere etrkizunari buruz..
I)
Itxaropenerako garaia
“Itxaropenak ate bat zabaldu digu. Herritarrek erantzunak nahi dituzte. Horretarako dute guregan jarria konfiantza, eta ezin diegu huts egin. Garai berri baten hasiera dugu eta ni ziur nago badugula aukera bat, eta huts egiteko beldurrik gabe heldu behar diogu. Huts egiteko beldurrez dabiltzan gizarteek eta herriek huts egiten dute azkenean.” 
(Kargua hartzeko hitzaldia, 2001eko uztailaren 11n, Eusko Legebiltzarrerako 2001eko maiatzaren 13ko hauteskundeen ondoren).

_ _ _ _ _ _ _ _ _ _ _ _ _ 

Itxaropena, Erantzunak, Abagunea. Hiru ardatz horiexek izan ditu EAJren, EAren eta Ezker Batuaren jaurlaritzaren lanak, legegintzaldi osoan zehar.

Bideari ekin genionean bagenekien ez zela lan xamurra izango bake-bidean aurrera egitea. Bagenekien ez zela erraza izango eztabaidari EZaren estrategia hori apurtzea. Baina, 2001eko maiatzaren 13an, euskal gizartea oso-osorik joan zen ia bozka ematera. Guk ardura hori hortxe genuen, eta ezin genuen bete gabe utzi. Lanari bi eskuekin heldu genion, beraz. Itxaropenari ate bat irekiko geniola esan genuen, indarkeriaren arazoari eta Euskadiren normalizazio politikoari konponbide bat emango geniela. Eta, harrez gero, euskal gizarteari itxaropena eta ilusioa itzultzeko lanean aritu gara, gorputz eta arima.

Joan dira hiru urte eta bi hilabete ardura hori hartu genuenetik. Makina bat oztopo gainditu behar izan dugu tarte honetan. Baina gaur, esan dezakegu, eta harro esan ere, lortu dugula itxaropenaren atea zabaltzea, eta ez ezerk ez inork ez du atzera ate hori itxiko.

Gure ibilbide horrek bi ardatz izan ditu, sendoak oso biak ere: giza eskubideen defentsa eta euskal gizarteak bere etorkizuna erabakitzeko duen eskubidearen defentsa. Bi printzipio horiek izan ditugu arnas-hauspo, bide gaitz horretan zailtasun guztiak atzean utzi ahal izateko.

Ez dugu, ordea, bakarrik lortu. Ez da Lehendakariaren eta Eusko Jaurlaritzaren meritua izan bakarrik. Meritua euskal herritarrena berena izan da, gai izan baitira, momenturik zailetan, irainak nabarmenagoak zirenean, agintekeriak eta itsukeriak kasik azpian zapaltzeko zorian eduki gintuztenean, beldurrik gabe, ostera erdiko bideari heltzeko, hau da, EAJ, EA eta Ezker Batuak osatzen dugun bideari, eta herritar horiek eman digute bide horretan aurrera jarraitzeko kemena.

Izatekotan ere, guk, Lehendakariak eta hiruko gobernuak, gure hitza bete, horixe egin dugu, eta, horretarako, euskal gizartearen eskariei forma eman eta Eusko Legebiltzarreko mahai gainean Euskadiren eta Espainiako estatuaren arteko harreman politikorako beste esparru bati buruzko eztabaida demokratikoa jarri dugu. 

Ez da gora begira egoteko ordua. Erantzun demokratikoetarako ordua da. 

Guk, geure aldetik, Jaurlaritza modura, erantzunak eskainiko genizkiola esan genion euskal gizarteari, eta hala egin dugu, bete dugu hitza.

Horregatik, joan den urteko urriaren 25ean, Estatutu Berrirako proposamen artikuluduna ekarri genuen Legebiltzar honetara. Horrela, gure etorkizunari buruzko eztabaida elkarrizketaren beheko kanpamendura eraman dugu, gure demokraziaren baratzera, Eusko Legebiltzarrera. Hemen aurkeztu behar ditugu gure proposamenak, argi eta takigrafo aurrean. Euskal gizarteak ondo ezagutzen du Eusko Jaurlaritzak erakunde-legez Legebiltzar honetara ekarri duen proposamen arautzailea. Baina, egia esango dizuet, ez dakit nik oso ondo ote dakien oposizioko alderdiek zer proposatzen duten.

Alderdi Sozialista duela oso gutxira arte hortxe ibili zaigu, Alderdi Popularra lagun zuela, EZaren eta fundamentalismo konstituzionalaren lubakian, eta, orain, berriz, ez zaigu, ba, konponbide magikoen edabea eskuan harturik etorri plazara! Lehen “Estatuto y punto” zioen, gero, “Más Estatuto, eta, orain, “Reforma del Estatuto”. Bagoi batzuen berri eman digute, egunkarietan, baina ez dago lokomotorarik, eta Legebiltzarraz kanpoko trenbide itsuan dauzkate.

Nik Alderdi Sozialistaren proposamenari errespetua diot, baina ea Eusko Legebiltzarrean aurkezten duen. Egin ditzala etxeko lanak, behingoz. Ekarpenik baldin badu, Eusko Legebiltzarrean aurkez dezala. Hartara, denon artean eztabaidatu eta bozkatzeko aukera izango dugu. Baina, hori bai, komunikabideetan festa antolatu nahian badabil, gu ez gaitu festa-lagun izango.

Guk, Jaurlaritzak alegia, eta Jaurlaritza osatzen dugun hiru legebiltzar-taldeok ahalik eta adostasunik handiena lortu nahi izan dugu, hala nahi dugu, eta hala nahi izango dugu, baina, horretarako, ezinbestekoa da denok garbi uztea gertu gaudela eztabaidan parte hartzeko eta Eusko Legebiltzarrak hartzen dituen erabaki demokratikoak onartzeko.

Horixe da Alderdi Sozialistaren benetako demokrazia-proba. Gertu al dago Eusko Legebiltzarraren gehiengoak erabakitzen duena onartzeko eta errespetatzeko? ala, Alderdi Sozialistak nahi duenen besterik ez da baliozkoa printzipio hori, nahiz eta 75 legebiltzarkideetatik 13 eserleku besterik ez dituen? Alderdi Sozialistak onartzen al du euskal gizarteari galdetzea, hark bere etorkizuna erabaki dezan?

Nire irudipena da sakonean Alderdi Sozialistak benetan ez duela interesik ez kontu horiek Legebiltzarrean eztabaidatzeko ez galdera horiei erantzuteko, hauteskundeei begira besterik ez dagoelako. Beti badute aitzakiaren bat eztabaida eta konponbideak hurrengo baterako uzteko, edo hala dirudi behintzat. Lehen, ez zutelako Espainiako Gobernua beren esku, eta, orain, nahiago dutelako berriz ere Eusko Jaurlaritzara iristen saiatu, 2001ko maiatzean Alderdi Popularra lagun zutela egin zuten moduan, orduko hartan huts egin arren. Eskubidea badute, baina ea argi hitz egiten duten. Proposamen zehatzik ez aurkezteko aitzakiarik ez.

Sozialista Abertzaleek, bestalde, neurri batean aurkako plantemendua darabilte. Ez zaie interesatzen ez autogobernu-maila, ez eskumenak, ez eta euskaldunei dakarkien ongizatea. Lokomotora bati helduta doaz -euskaldunen erabakitzeko gaitasunari helduta-, nondik-norakorik gabe, helmugarik gabe eta bagoirik gabe. 

Zer erabakitzeko gaitasuna?, Nora joateko? Elkarrekin bizitzeko zein egitasmo dakarkiozue gaur egungo euskal gizarteari, hemen eta orain? Zein galdera egin nahi diozue? Nori? Zein eremutan? Euskal herria hiru eremutan dago antolaturik gaur egun, eta onartzen al duzue hiru eremu horien borondate demokratikoa? Eta, gainera, zuek jabetzen al zarete gai hauetaz nagoziazio politikoa ezinezkoa dela ETA bonbak jartzen dabilela?

Benetan esango dizuet, uste dut Ezker Abertzale delako horri iritsi zaiola errealitatea onartzeko ordua. Euskal Nazioaren eguneroko eraikuntzara biltzeko ordua, indarkeriaren erabileratik garbi-garbi urrundurik, bide politiko eta demokratiko soilen alde eginez euskal gatazka konpontzeko, eta herri honetarako zer proposatzen duten aurkeztuz. 

Azkenik, Alderdi Popularra lehengo bere estrategiaren bide beretik dabil. Gutxienez, ez dio inork aurpegiratuko argi hitz egiten ez duenik. Haiek diotenez, Euskadi Espainiaren menpeko zati bat da, eta nazio-subiranotasun bakarra Espainiako herriak du. Espainiak erabaki behar du euskaldunon etorkizuna, eta kito. Herria bakarra da, espainiarra, eta nazioa ere bakarra, nazio espainiarra. Eta, ez hori bakarrik, Konstituzioa errebisatu zale dabiltza, eta jatorrizko lekura itzuli dira, tente asko, eta Euskal Herriaren eskubide historikoak aitortu izana akats historikoa izan omen zen.

Momentu honetan helburu bakarra du, hortaz: Alderdi Sozialistarekin estrategia bateratuari eustea, gaur egungo hiruko gobernuaren aurkako “alternatiba doitzeko” eta abertzaleak euskal erakundeetatik “erauzteko”, kosta ala kosta. Hau da, atzera EZaren koalizioari heltzea.

Edozein kasutan, horiek ere badute beren erantzunak eskaintzeko aukera. Estatutu gutxiago nahi dute, badakigu. Baina, eskumenetako zein itzuli nahi dute Madril aldera? Autogebernua murrizteko planteamendu horiek Legebiltzar honetan azaltzeko eta erabakia euskal gizartearen esku uzteko gertu daude? ala, aurrerantzean ere Estatutua murrizteko eta Konstituzioaren 155. artikuluaren bidez autonomia eteteko mehatxuka jarraitzeko asmoa dute? 

Horixe da egoera. Nahi ala ez, Legebiltzar honetan mahai gainean da, jada, gure etorkizunari buruzko araugintzako eztabaida bat. Euskal gizartea erantzunen zain dago. Argazkia ateratzeko ordua da. Legebiltzarrean eman beharko ditugu, denok, gure erantzunak.

Edonola ere, arduradun politiko guztiok hartua dugu erantzuna emateko jarrera, eta horrek garbi erakusten du, zorionez, legegintzaldiko hiru urte hauetan itxaropenaren leihoa zabaltzea lortu dugula. 

Baina, hori garbi egonagatik ere, nire iritziz badira beste hiru gauza baietz esaten didatenak, arrazoi dudala, ziur bainago itxaropen-garaia dela datorkiguna.

Hiru gauza horiek gure joko-lekuaren hiru ezaugarri berri dira: a) ETAren ondorena; b) elkarrizketa eta eztabaida errespetatu beharra; eta c) “aurrera doan herria” dela Euskadi.

A)
ETAren ondorena
Ni erabat ziur nago: Legebiltzarreko mahai gainean jarri dugun proposamen politikoa, giza eskubideen errespetuan eta Euskal Herriaren autodeterminazio-eskubidearen errespetuan oinarriturik eginda dagoena –hala onartu baitzuen Legebiltzar honek 1990eko otsailaren 15ean- indarkeriari ateak ixteko berebiziko laguntza da. Eta hori horrela izanik, berriro diot Euskadin beste joko-zelai berri bat dugula, ETAren ondorengo joko-lekua.

Egia da ETA saiatuko dela bere protagonismoari eusten, udan egin duen bezala –baina 18 hilabete daramagu atentatu hilgarririk gabe, eta hori oso berri ona da-. Egia da, era berean, ETA gai dela heriotza, oinazea eta sufrimendua ekartzen jarraitzeko, zoritxarrez. Baina, egia da, era berean, gaur egun ez duela ETAk agintzen zein den herri honetako agenda politikoa eta soziala, joan direla garai horiek.

Euskal gizarte osoak arbuiatzen ditu indarkeria eta terrorismoa, baita Ezker Abertzalearen gehiengo erabatekoak ere, eta, euskal gatazka konpontzeko, bide politikoak eta demokratikoak besterik ez erabiltzeko aldarria egiten du.

ETAk azken aukera du. Madrilen, nazioarteko terrorismoak joan den martxoaren 11n egin zituen hilketa izugarrien ondoren, ez baldin badu mezu hori ulertu, ez du ezer ulertu. Gizalegerik gabeko ankerkeria izateaz gainera, beste atentatu bakoitzaren ondoren, bere buruaren galbidera hurbiltzen da geroz eta gehiago. 

B)
Elkarrizketa eta errespetua
Garbi dago euskal gizarteak irabazia diela elkarrizketaren aldeko guda itsukeriari eta agintekeriari.

2001. urtetik jasan dugun gurutzada –eta, batez ere, joan den urteko urriaren 25etik, ofizialki orduan aurkeztu baitzuen Jaurlaritzak Eusko Legebiltzarrean Estatutu Berriaren proposamena- Europan azken urteetan legezko gobernu demokratiko batek jasan behar izan duen larriena izan da. 

Itotzeko moduan jazarri gaituzte Estatuko botere guztiek, esparru guztietan: erakundeetan, auzitegietan, komunikabideetan, esparru akademikoan, enpresaburuen artean eta sindikatuetan. Inork ere ezin izan die Espainiako gobernuaren presioei ihes egin, ezta Espainiako Gotzain Konferentziak berak ere.

Atzean geldituko ahal ziren –hala pentsatu nahi dut-, Espainiako demokraziarako lotsagarri, espetxeratze-mehatxuak, aginte judizialaren presioak, Eusko Legebiltzarraren aurkako jazarpena, komunikabideak ixtea, euskal enpresa batzuen izena zikintzeko kanpainak, Legebiltzarreko eztabaida geldiarazteko baliabideak, indarkeriaren biktimak politikoki erabili beharra, jendea Eusko Jaurlaritzaren aurka berotu beharra, Lehendakaria iraindu beharra, Espainiako enbaxaden bitartez nazioartean ere gu jazartzen ibili beharra, euskal autonomia indarrik gabe uzteko mehatxu etenik gabeak eta abar eta abar…

Zorionez, beste gauza batzuk ere atzean geratu dira, garai batean gaur egungo Espainiako gobernuko lehendakaria hor ibili baitzen, oposizio-buru zelarik, harro-harro esanez bera zela lehendakariarekin inoiz hitz egin ez zuen arduradun politiko bakarra, eta Donostian ere hortxe ikusi genuen, Estatutu Politiko Berriaren Proposamenaren aurkako manifestazio baten buru, Espainiako Falangea lagun zuela.

Gaur egun lasaitu eta zentzatu gara pixka bat, itxuretan behintzat, nahiz eta –hau ere egia da- “garai bateko ekimen batzuk” hortxe dauden oraindik, ulergaitza izan arren Esate baterako, oraindik ere Eusko Legebiltzarreko lehendakariak eta Mahaiko eta Bozeramale Batzordeko kideek aurkako auzi-prozedura bat dute zabalik, eta, beste behin ere, Jaurlaritzaren eta lehendakariaren babes osoa dutela adierazi nahi diet. Ezin ahaztu, era berean, Zigor Kodeak ere indarrean jarraitzen duela eta espetxe-zigorra dakarkiola erreferendum baterako deialdia egiten dionari, edota indarrean dagoen Alderdien Legearen eragin kaltegarria, herritarren zati bat baztertu eta aplikatzen duenaren aldeko joku-erregela demokratikoen aldaketa suposatzen duena.

Baina, guztiagatik ere, nabarmena da beste itxaropen-garai batean gaudela, eta nik halaxe aldarrikatu nahi dut Legebiltzar honetan. Gaur, inork ez dio ezezkorik esaten Eusko Jaurlaritzaren eta Espainiako Gobernuaren arteko erakunde-elkarrizketari, ezta alderdi politikoen arteko eztabaida politikoari ere. Horrexek, horrexek besterik gabe, haize-bolada garbi bat dakarkie Espainiako gizarteari eta euskal gizarteari. 

Beste alde batetik, Konstituzioa aldatzeko aukera ez da, jada, inolako tabua, eta Estatuko lurraldea antolatzeko ereduari buruzko eztabaida normaltasun betean dago zabalik, hori bai, Euskaditik gure autogobernua eta Espainiako Estatuarekiko harreman-esparrua aldatzeko proposatu genuenetik eta mota guztietako deskalifikazioak jasan genituenetik, justu hiru urte beranduago –kasualitatea izango da-.

Bitxia bada ere, Eusko Jaurlaritzak Eusko Legebiltzarrean aurkeztu duen proposamena demokrazia-legeen araberakoa dela aitortzen duen adierazlerik garbiena Konstituzio Auzitegiak berak eman zuen, joan den apirilaren 20an, atzera bota baitzuen Espainiako Gobernuak 2003ko azaroaren 13an aurkeztu zuen errekurtsoa, eta hala baitzioen:

 “Hasiera batean, behintzat, inork ezin du auzitan jarri euskal hiruko gobernuak autonomia-estatuaren erreforma proposatzeko eskumenik ba ote duen, edo, orokorrean, Eusko Legebiltzarrera edozein eztabaida-proposamen bidaltzeko eskumenik ba ote duen. Beste edozer gauza ulertzea legebiltzar bidezko sistema demokratikoaren logika ez ulertzea izango litzateke, sistema horretan –eta hauxe da funtsetako bat- legebiltzarra baita eztabaida politikoaren egoitza naturala, eta gobernua, berriz, eztabaida hori bideratzeko gaitasuna duten subjektuetako bat”. Eta, honela jarraitzen du…”demokrazian, askatasuna erabatekoa da legebiltzarreko eztabaidetarako, eta Konstituzio Auzitegiak ezin ditu kontrolatu, bestela legebiltzarra onartezinezko zaintzapean egongo litzatekeelako eta demokraziaren funtsezko printzipioak nahasturik geratuko liratekeelako. 

Hau da, sinestezina izan da. Konstituzio Auzitegiak ebatzi behar, behin betiko, Konstituzio Auzitegiak berak, PPk eta PSOEk Eusko Legebiltzarreko eztabaidaren legezkotasunari buruz sorturiko polemika. Joan dira aitzakiak. Beren buruak ezkutatzearren eta albo batean geratzearren legebiltzarreko eztabaida Konstituzioaren aurkakoa zela ziotenek ez dute aitzakiarik. Legebiltzarra da eztabaida politikoaren egoitza naturala. Eta, hori horrela izanik, proposamenak Legebiltzarretik kanpora aurkezten tematzen direnak, eztabaida demokratiko zabalean parte hartzeari ezezkoa esaten diotenak lehenaldiari heldu nahian dabiltza, eta alferrik galtzen ari da euskal gizarteak eskatzen duen etorkizuneko joko-leku berrira biltzeko aukera. 

C)
Aurrera doan herria
Ernegu politikoak eta zarata mediatikoak ezkutuan utzi dute, nahita, gure Jaurlaritzaren errealitatea, hau da, ezkutuan utzi dute lana buru-belarri, eta normal-normal, egin dugula Euskadi herrialde moderno, aurreratu eta erakargarria izan dadin. Ahalegin horri esker, eta euskal enpresaburuen eta langileen lanari esker, aurrera doan herria da Euskadi, zorionez. Eta ez dut ez nire irudipenik ez iritzi subjektiborik aipatuko adierazi dudan hori egiaztatzeko, estatistika-datu ofizialak baizik, bai Europako erakundeenak bai Euskal Herriko eta Espainiako erakundeenak.

Estatistikako Institutu Nazionalak dioenez, errenta erabilgarrian Euskadi da gaur egun Espainiako autonomia-erkidego guztien buru, Nafarroa eta Balearrak atzean utzita. 

Eta biztanle bakoitzeko Barne Produktu Gordinari begiratzen badiogu, euskal ekonomiak lasai asko gainditu du Europarekiko bateratze-bidea. 2000. urtean, gure ‘per capita’ errenta Europako batez besteko berbera zen, baina, 2003. urtean, Europako batez besteko errentaren %107ra iritsi gara. Horrek esan nahi du 2000. urtean Europako hamabi herrialdek Euskadik baino hobea zutela ‘per capita’ BPG, baina, gaur egun, Europako 7. lekuan gaude, Erresuma Batuaren edo Holandaren errentatik oso hurbil, eta Alemania, Frantzia, Espainia, Italia eta Belgika baino gorago.

Legegintzaldi honetan 78.000 lanpostu sortu dira, eta gure herritarren artean 900.000 baino gehiago dira langileak, gure historian beste inoiz baino gehiago. Eta, horrenbestez, gure langabezia-tasa %8koa da, Europako batez bestekoaren antzekoa, autogobernua berreskuratu genuenetik baxuena.

Gure gizarte-elkartasunaren adierazleak eta bazterkeriaren aurkako borrokaren adierazleak Estatuko onenen artean daude. 2003. urtean, lanbide arteko gutxieneko soldataren %81 zen oinarrizko errenta, hau da, legegintzaldi honetan 20 puntu egin du gora.

Autonomia-erkidegoen artean, Euskadi da ikasketak amaiturik dituen jenderik gehiena duena. 2003. urtean, 20 eta 24 urte bitarteko gazteen %81ek zuen bigarren hezkuntza edo goi-hezkuntza amaiturik, hau da, Europako sailkapenean 5. lekuan geunden kontu horretan; baina, emakumezkoen kopuruari begiratzen badiogu soilik, Europako bigarrenak gara.

Bizi-itxaropenean, ere, Euskadi herri garatuen aitzin-postuetan dago, gizonezkoen itxaropena 76,4 urtekoa baita, eta emakumezkoena 83,7koa, eta Japoniak baino ez gaitu gainditzen kontu horretan. 

Baina, gainera, atzerriko bisitarien errekor guztiak gaindituko ditugu aurtengoan. Garbi dago, hortaz, gure herria geroz eta erakargarriagoa dela, eta lehengo irudi ona berreskuratzen ari dela atzerrian. 

_ _ _ _ _ _ _ 

Horra hor aurrera doan herri baten adibide adierazgarri batzuk, batzuk besterik ez. Herri bizia eta gogotsua, eta beharko horrelakoa izan, euskal gizartea ere halakoxea baita: bizia, ondo prestatua eta ekina; eta Gobernuak ere halaxe jardun baitu eta halaxe baitihardu: normaltasunez eta gure lana ondo eginez. 

II
Erantzunetarako garaia.
Kargua hartzeko hitzaldian esan nuenez, euskal gizartea erantzun eske zebilkigun arduradun politikoei, arazoak konpontzeko eske. Eta, horren jakitun, gobernu-programa euskal gizartearekiko hitzarmen pertsonal eta politiko baten antzera aurkeztu nuen, legegintzaldian zehar honako hiru konpromiso hauek bete ahal izan nitzan:

-
Konpromiso etikoa, pertsona guztien giza eskubideen eta askatasunen alde.

-
Gizarte-konpromisoa, Euskadi bi zutabe gainean eraikitzeko: hazkundearen eta elkartasunaren gainean.

-
Konpromiso demokratikoa, Estatutu Politiko berri bat aurkezteko eta, horrela, euskal gizartearen normalizazio politikoak eta elkarbizitzak zituen arazoei erantzuna emateko.

2001ko uztailaren 11 hartatik, hiru urte baino gehixeago joan dira. Eta, kontuan izanik hauxe dugula legegintzaldi honetako politika orokorreko azken eztabaida, euskal exekutiboak hiru konpromiso horiei zein erantzun eman dien aurkezteko ardura dudala uste dut, eta aurtengo erantzunez eta legegintzaldi osoan emandako erantzunez ari naiz.

1. atala.

Legegintzaldi bat giza eskubideen aldeko gure konpromisoaren alde.

Euskal gizartea behin ere baino tinkoago giza eskubideen eta askatasunen alde.

Gaur egungo euskal gizartea, eta gure gaztedia bereziki, gure azken aldiko historiako inoizko konprometituena dago bai giza eskubideekin bai askatasunekin. Horixe erakusten dute adierazle soziologiko guztiek eta halaxe adierazi dute euskal herritarrek, giza eskubideen eta askatasunen ukazio oro publikoki gaitzesteko aukera izan duten bakoitzean.

Halaxe adierazi zuen, 2002ko abenduaren 22an, Jaurlaritzak “ETA kanpora” lelopean Bilborako egin zuen deialdira joan zen jende-andanak, Halaxe adierazi zuten, era berean, 20.000 lagunek baino gehiagok Irakeko gerraren aurkako adierazpena izenpetu zutenean, eta halaxe egon da, beti, terrorismoaren biktimei elkartasuna erakutsiz. 

Alderdien Legearen aurkako jarrera ere erakutsi du euskal gizarteak, askatasunak zapaltzea ekarri baitu, hauteskunde-zerrendak debekatzearen aurka agertu da, komunikabideak ixtearen aurka eta dispertsio-politikaren aurka, atxilotuen eta senitartekoen eskubideak zapaltzea dakar-eta. Pertsona guztien giza eskubideak eta askatasunak defenditzeko orduan, euskal gizarteak oso ondo dakielako ezin dela batzuetan baietz eta beste batzuetan ezetz esan.

Eta Jaurlaritzak ere euskal gizartearen gehiengo erabatekoaren sentimendu hori bera duenez, hainbat eta hainbat ekimen burutu du giza eskubide guztien eta askatasunen alde, atsedenik gabe.

Konpromiso etiko hori izan da nire eta nire Jaurlaritzaren lehentasuna. Halaxe berretsi nuen, denon aurrean, bake-bideari buruzko lehen osoko bilkura monografikoan, 2001eko irailaren 28an. Han ezarri nituen giza eskubideen aldeko eta askatasunen aldeko gure politikak legegintzaldi osoan jarraitu dituen ildo estrategikoak.

Hori dela-eta, ondoko puntu hauek azpimarratu behar ditugu:

· Ertzaintzak lan eraginkorra egin du giza eskubideen eta askatasunen alde, ETAren terrorismoaren aurka eta delitu mota guztien aurka borroka eginez.

· Jaurlaritzaren egitura aldatzea erabaki genuen, eta Terrorismoaren Biktimei Laguntzeko Zuzendaritza sortzea eta Giza Eskubideen Zuzendaritza indartzea ekarri du horrek.

· 2001eko urriaren 19an, pertsona ororen bizitzeko eskubidearen, askatasunaren eta segurtasunaren aldeko erakunde arteko adierazpena izenpetu genuen, eta Gernikan berretsi.

-
Alderdi politiko guztiei aniztasunaren aldeko erakunde arteko mahai baterako deialdia egin genien. Lehendakaritzan egin zituen lehen bilerak, 2002ko otsailaren 21ean eta martxoaren 31n. Bilera haiek, gero, aniztasunaren aldeko aldarrikapena ekarri zuten, eta euskal udalek izenpetu zuten, Eudel-en bitartez.

· Arkauteko Mahaiko akordioak, alkateak eta zinegotziak babesteko.

· Terrorismoaren biktimei laguntzeko programa berriak martxan jartzea.

· Jazarpen-indarkeriaren aurkako plan integrala osatzea eta onartzea.

· Bakearen Museoa Fundazioa sortu, Gernikan. UNESCOk duela gutxi “Bakearen aldeko hirien” nazioarteko saria eman dio Gernikari, eta fundazio hori laguntza erabakiorra izan da horretarako.

Euskal gizarteari indarkeriaren eta terrorismoaren aurkako jarrera horretan laguntzeko eta aurkako jarrera horren beharraz ohartarazteko hartu ditugun ekimen nagusietako batzuk ziren horiek. Baina Eusko Jaurlaritzan kontuan izan dugu, era berean, giza eskubideak ezin direla banatu, eta talde eta pertsona ororenak behar direla babestu. Hori dela-eta, hainbat eta hainbat ekimen sustatu dugu, honako gai hauek ardatz harturik:

· Aranzadi Fundazioarekin lankidetzan, gerra zibileko desagertuak identifikatzeko ikerketa-programa bat jarri dugu martxan.

· Sexu‑erasoak eta etxeko tratu txarrak jasan dituzten emakumeei harrera hobea egiteko erakundeen arteko akordioa izenpetu dugu.

· Gobernu Kontseiluaren hainbat akordio, dispertsioaren aurka.

· Inkomunikaturik dauden atxilotuek tratu txarrik ez jasateko, aurrehartze-protokolo bat jarri dugu indarrean.

· Alderdien Legearen aurka, konstituzio-errekurtsoa aurkeztu zuen Jaurlaritzak, 2003ko irailean. 

· Egunkaria itxi izanaren aurka agertu gara. Euskararen munduak eta euskal kulturak legegintzako hainbat eta hainbat ekimen eta hainbat eta hainbat adierazpen politiko jasan behar izan ditu aurka, behin eta berriz eta inolako arrazoirik gabe, eta horien aurka ere agertu gara.

Eta, azkenik, ezin ahaztuta utzi beste gai bat, aurrera eramateke daukaguna, eta giza eskubideen alde eta biktima guztiak aitortzearen alde hartu dugun konpromisoarekin zerikusi zuzena duena.

Giza Eskubideak babesteko Behatokiaren sorrera arautzen duen lege-egitasmoa dut gogoan. Egitasmo hori legebiltzar honetan dago, alderdi politiko guztien artean nahikoa adostasun lortzeko zain. Zoritxarrez, orain arte nahiko ezinikusi eta liskar politiko izan dugu, eta ezinezkoa izan da halako egitasmo handi batek behar duen adostasuna lortzea. Baina, edonola ere, ez dugu guk etsiko, eta legegintzaldia amaitu arte hortxe izango gaituzue, azkeneko momentura arte, adostasun hori lortzeko lanean, ziur baikaude egitasmo horrek berebiziko garrantzia duela euskal gizartean itxaropenerako eta adiskidetzeko halako tarte bat zabaldu ahal izateko.

 _ _ _ _ _ _ _ _ _ _ _ _ 

Azken batean, euskal gizarteak ondo baino hobeto daki bakerako eta adiskidetzerako bideak ez duela atzera-bueltarik. Eta bide hori esaldi bakar batean laburbil daiteke: “giza eskubide oro, pertsona ororentzat, bereizketarik gabe”.

2. atala.

Legegintzaldi bat Euskadiren eraikuntza sozialaren aldeko gure konpromisoaren alde.

Gizarterako beste eredu bat bultzatzea izan da gure helburua, hartara, Euskadi adibide eredugarria izan dadin bai estatuan bai Europan. Aurrerabide etikoaren alde egin dugu apustu, eta, aurrerabide horretan, pertsonak egon behar du garapen ekonomikoaren erdigunean, kontuan izanik –printzipio modura- merkatuak pertsonen zerbitzura egon behar duela, eta ez alderantziz. Horretarako, Euskadiren eraikuntza soziala bi ardatz bateragarriren inguruan antolatu dugu:

-
Ongizateak gora egitea eta aberastasuna sortzea.

-
Elkartasuna eta gizarte-integrazioa.

A)
Gizartean ongizateak gora egin du.
Autogobernua berreskuratu genuenetik, euskal gizarteak legegintzaldi honetan lortu ditu ongizate-mailarik handienak eta hazkunde ekonomikorik handiena. Halaxe baita,

(
Gure gizartea hazten ari da.

-
Aurtengo lehen bi hiruhilekoetan, Euskadiko BPG %2,9 eta %2,8 hazi da, hurrenez hurren, Estatuko batez bestekoa eta Europako batez bestekoa baino gehiago. Osorik harturik, 2000-2003 bitartean, gure BPG urtean %3,3 hazi da batez beste, hau da, Espainian baino gehiago (%3,0) eta Europan baino gehiago (%2,2). Garai horretan bertan, guztira 4.000 enpresa berri sortu dira. 

-
Errenta dela-eta, gainditu dugu, bai, Europarekiko bateratze-prozesua, eta %107ra iritsi gara –%119ra, bildu berri zaizkigun estatuak ere hartzen baditugu kontuan-.

-
Azken hiru urteetan, gure ‘per capita’ BPG 3.635 € handitu dugu, hau da, biztanleko 22.000 €-koa dugu, gure historiako inoizko altuena.

(
Gure gizartea modernizatzen ari da.

-
2002. urtean, BPGren %1,5 erabiltzen genuen I+Grako. Horrek esan nahi du I+Grako gure gastua azken hogei urteetan 20 bider baino gehiago areagotu dugula, nahiz eta, 1980.etik, Espainiako gobernuak oraindik ez duen Euskadira eskualdatu Gernikako Estatutuan jasota dagoen ikerketako aginpidea.
11 euskal enpresak eta erakundek lortu dute kalitateko urrezko “Q” delakoa, eta beste 47k zilarrezko “Q”. Beste 8k Europako kalitate-saria jaso dute. Guztira, 3.000 euskal enpresak eta erakundek baino gehiagok daukate kalitateko ISO egiaztagiriren bat, hau da, 1.432 egiaztagiri ditugu milioi biztanleko. Europako herri guztien buru gara, eta ez industria-arloan bakarrik, baita hezkuntza-arloan eta osasun-arloan ere.

-
Espainiako Estatuan, Interneteko erabiltzaile-kopuruari dagokionez, lehen postuetan gaude, eta duela lau bat urte, bederatzigarren postuan geunden, umil-umil. Azken hiru urte hauetan, gainera, hezkuntza-sistemako ordenagailu-kopurua bikoiztea lortu dugu, 10 ikasleko ordenagailu bateko ratioa lortu arte, hau da, estatuko altuena.

-
Beste ikerketa-zentro berri batzuk jarri ditugu martxan, Biobask esate baterako, eta ikertzaile-kopuruak ere gora egin du, 1.000 langileko 6,4 ikertzaile izatera iritsi arte.

-
Gure ekoizpen-tasa Europako batez bestekoa baino %10 gehiago, eta, Madrilgoarekin batera, Espainiako estatuko altuena.

(
Gure gizartea iraunkorragoa da orain.
-
Estatuko erkidegoen artean, Euskadik bakarrik dauka onarturik Garapen Iraunkorreko Estrategia bat, 2020. urterako helburu eta plan zehatzak eta guzti.

-
Garapen iraunkorrerako eskualdeetako gobernuen munduko sareko buru gara.

-
Gure erkidegoko lur guztien %20 Bereziki Zaintzeko Inguru modura dago sailkaturik, eta “Natura” delako sare europarrean dago sarturik.

-
Eusko Jaurlaritza, foru-aldundiak eta 5.000 biztanle baino gehiagoko ia berrogeita hamar udalerri Udalsarean daude sarturik, iraungarritasunaren aldeko euskal udalerrien sarean.

-
EPER sarea jarri dugu martxan, haizearen kalitatea momentuan bertan kontrolatzeko.

-
Euskal Metereologi Agentzia osatu dugu.

-
Haize-energia, hots, eolikoa lehen baino 3 bider gehiago sortzen dugu.

-
Euskal etxeen %93k birziklatzen ditu bere etxeko hondakinak.

-
Guztira, 504 euskal enpresak dute ingurumenarekiko eragina egiaztatzeko agiriren bat, hau da, biztanle-kopuruarekin alderaturik, Europako buru gabiltza.

-
Pertsona bakoitzeko energia-kontsumoa, berriz, petrolioko 2.380 kilo baliokidekoa da, Europako batez bestekoa baino txikiagoa (2.530 kilo).

(
Gure gizarteak lehen baino irekiago ditu mundurako ate-leihoak.
-
Esportatzeko joera biziena duen erkidegoa gara. 2004ko lehen lauhilekoan, nazioarteko krisia eta guzti, gure esportazioek %17,1 egin dute gora, eta Espainiakoek, berriz, %3,5 egin dute gora batez beste.

-
Azken bi urteetan, Euskadiko enpresen artetik, zuzen-zuzenean kanpoan ere badabiltzan enpresek %78 egin dute gora, eta, gaur egun, 184 fabrika dituzte, jada, mundu osoan barrena.

-
SPRIk lehen baino egoitza gehiago ditu kanpoan etenik gabe, eta 10 dira jada.

-
Euskadik hainbat ordezkaritza ofizial sortu ditu: Madrilen, Mexikon, Argentinan, Txilen eta Venezuelan.

-
Atzerritik %10 turista gehiago datorkigu, eta, aurtengoan, 1.600.000 baino bisitari gehiago izan dugu, hau da, 2003.eko errekorra gainditzea lortu dugu.

Eta, emaitza horiek lortze aldera, legegintzaldi honetan zehar Jaurlaritza honek Euskadiren 2. eraldaketa ekonomikoa bultzatu du, hiru zutabetan oinarriturik: Informazioaren eta ezagutzaren gizartea eraikitzea; ikerketaren arloan Euskadi erreferente bat izatea; eta erabateko kalitatea lortu beharra gehiago zabaltzea.

Eraldaketa ekonomiko horren oinarrian, berrogeita hamar plan eta jarduera baino gehiago daude gauzaturik, honako esparru hauetan: enpresen garapena, berriztaketa, ingurumenaren iraungarritasuna, nazioarteratzea eta Euskadik Europako garraio eta komunikabide-sarean duen kokapen estrategikoa indartzea. Eta hori guztia, beste Itun Ekonomiko bat izenpetu dugulako eta Ekarpenen Legeari esker lortu ahal izan dugu, lege horrek finantza-egonkortasuna eta segurtasuna ekarri dizkio-eta gure autogobernuari.

Joan den urtealdian besterik gabe, hainbat eta hainbat ekimen gauzatu dugu, besteak beste, aipagarrienak zehaztearren: Industriaren Lege-egitasmoa onartu izana; Ekonomiarako eta gizarterako aparteko inbertsio-plan bat jarri dugu martxan (230 milioi euro); Euskadiko Garraiorako Behatoki sortu berria; aurten bertan, garraio-kontuetarako agintariak zehazten dituzten legeak onartu ditugu, eta baita Trenetarako Euskal Legea ere (“Eusko Trenbideak Sarea”); Zientzia eta Teknologiarako plan berria osatzeko lanak ere amaiturik ditugu. Gutxi barru onartuko dugu plan hori, eta, 2010. urterako, I+Grako gastua %3koa izatea lortu nahi dugu.

Garapen iraunkorra dela-eta, berriz, amaitua dugu gaur egungo plan estrategikoa, eta, plan horren bidez, energia garbiak –gasa eta elektraindarra- eta energia berriztagarriak dezente gehiago erabiltzea lortu dugu. Eta beste hauek ere onartu ditugu: Lurraren Kutsaduraren aurkako lege-egitasmoa, Ingurumena Ikuskatzeko eta Kontrolatzeko Plana eta Hondakin Arriskutsuak Kudeatzeko Plana.

Egitasmo horiek denak azken urte honetan gauzatu ditugu, baina, gainera, hazkunde ekonomikoaren eta ongizatearen ardatzaren inguruan legegintzaldi honetan garatu ditugun ekimen eta programa nagusietako batzuk ere ekarri behar ditugu gogora. 

Honako hauek aipatu behar, besteak beste: Ekonomia Sustatzeko Erakundearteko Plana; Euskadi Informazio Gizartean delako plana; Zientzia eta Teknologia Plana; Informatika eta Telekomunikazioetarako Plan berria; ikerketa teknologikoa babesteko Saiotek programak; Azpitek eta Intek; 2020rako Ingurumen Estrategia onartzea; Euskadi 2003 Plana; Eusko Tren XXI Plan Estrategikoa; Garraio Iraungarrirako Plana; Ekonomiarako eta Gizarterako Erakunde arteko Azpiegitura Plana; Kanpo Ekintzarako Plan Estrategikoa; eta Nekazaritzarako eta Arrantzarako Esparru Plana, besteak beste.

B)
Gure gizarteak lehen baino elkartasun handiagoa du eta integratuago dago.
Aurrerabide etikoa. Aurrerabideak “aurpegia eta begiak” ditu. Gure gobernu-programan, gizartearekiko konpromiso horixe dugu hartua. Horregatik izan dute halako garrantzi nabarmena gizartea gehiago orekatzeko ekimenek. Hainbat programa izan dugu hainbat gai ardatz harturik: enplegua, prestakuntza, berdintasuna, bazterkeriaren aurkako borroka, etxebizitza, inmigrazioa, kultura edo osasuna, eta, denak ere izugarri lagungarriak izan dira Euskadi barrutik hobeto integratzea lortzeko, denon artean. Azal-azaletik begiratu bat ematea nahikoa da, legegintzaldi honetan euskal gizarteak elkartasunaren ia parametro guztietan hobera egin duela konturatzeko.

(
Gure gizarteak lehen baino enplegu gehiago du.

Lehengo legegintzaldiko azken urtetik hona:

-
78.000 enplegu berri sortu dira.

-
Lehen baino 65.000 pertsona gehiago dago Gizarte Segurantzan izena emanda.

-
Langabezia Europako antzeko mailatan kokatu da.

-
2000. urtearen bukaeratik 2004ko 2. hiruhilekora arte, gazteen langabezia-tasa %28,0tik %19,7ra jaitsi da, eta emakumezkoen langabezia-tasa, berriz, epe horretan bertan, %18,7tik %10,1era.

-
29.800 pertsona gutxiago dago langabezialdi luzean, hau da, 2000ko abenduan 43.700 ziren, eta 2004ko bigarren hiruhilekoan, 13.900.

-
Legegintzaldi honetan, populazio landuna 900.000 baino gehiagokoa da, inoizko gure kopururik handiena.

(
Hobeto prestatutako gizartea gara.

-
20 eta 24 urte arteko gazteen %81ek bigarren hezkuntzako ikasketak gainditu ditu, gutxienez.

-
Hamasei urtetik gorako Euskal herritar guztien %62k derrigorrezko irakaskuntza gainditu du.

-
Herri-eskolen %80an 4 urtetik aurrerako ikasleei ingelesa irakasten hasita daude.

-
Eskolan izandako porrotaren tasa %12,5ekoa da Euskadin, hau da, Espainiako eta Europako batez bestekotik behera, lehenengoan %29koa baita, eta bigarrenean, %18,5ekoa.

-
Zientzia eta teknologiaren arloko tituludun gehien duen Europako eskualdeen artean dugu Euskadi. 29 urtetik beherako gazteen artean, %12 dira ikasketa horiek gainditu dituztenak, eta Europan, berriz, %9koa da batez besteko hori.

-
Gure Lanbide Heziketak lehenbiziko postuetako bat du Europako kalitate-adierazleen artean. Lanbide Heziketako 40 ikastetxek ISO-9000 kalitate ziurtagiria eskuratu dute, dozena batek Kalitatearen zilarrezko Q-a lortu dute, eta bikaintasunaren berri ematen duten sariak jaso dituzte estatuan eta Europan.

(
Txirotasunaren eta bereizkeriaren aurkako lanean aktiboago ari den gizartea gara.

-
Garapenaren aldeko lankidetzari ematen zaion laguntzan, aurreneko dagoen autonomia-erkidegoa gara; izan ere, gure aurrekontu operatiboaren %0,7 erabiltzen dugu horretarako.

-
Euskal herritar guztiei oinarrizko errenta bat izateko eskubidea legez aitortzen dien erkidego bakarra gara; 2003an gutxieneko soldataren %81ekoa izan zen kopuru hori, eta kontuan hartu behar da legegintzaldiaren hasieran gutxieneko soldataren %61ekoa zela kopurua.

-
Etorkinei gizarteratzen laguntzeko plan integral bat onartu duen estatuko lehenengo erkidegoa gara. 

-
Ijitoen Herria integratzeko plan bat abian jartzean ere bidegileak izan gara.

-
Seme-alabak dituzten familiei laguntzeko erakunde arteko plana abiarazi da, eta azkeneko ekitaldian 30 milioi euro erabili ziren lan arloko erantzukizunak eta familiakoak bateratzen laguntzeko.

-
Izatezko bikoteen egoera arautzeko eta onartzeko lege-egitasmo aurreratuenetarikoa onartu duen erkidegoa izan gara.

-
2003. urtean, Euskadin babes ofizialeko 6.625 etxebizitza eraikitzeari ekin zitzaion, hau da, mila biztanleko 3,18ko tasa, eta horrek hirukoiztu egiten du estatuko batez bestekoa, bertan 1.000 biztanleko 1,38ko tasa baitute.

(
Bizi-kalitate hobea duen gizartea gara.

-
Gure osasun-sistema publikoak erabiltzaileen beren oniritzia dauka, eta nazioarteko adituen iritziz, munduko sistema onenetako bat da.

-
Gure bizi-itxaropena garatutako herrialdeetako kopururik onenetan dago, eta azken 25 urteetan 7 urtean egin du gora itxaropen horrek.

-
Lehen erkidegoetako bat izan gara aurretiazko borondatearen legeari dagokionez.

-
Herritarren segurtasunaren arloan, 1.000 biztanleko 56,7 delitu izaten dira hemen, Espainiako batez bestekoa baino 40 puntu beherago, estatuan kopuru hori 97,5 delitukoa baita, Estatuko Fiskaltza Nagusiaren azkeneko txostenean esaten denez.

Ekonomiaren hazkundearen arloan egin den moduan, gizarte arloko hainbat programa eta ekimen abiarazi ditu gobernuak, eta horrek guztiak aurreko adierazle horiek hobetzen lagundu du, nabarmen. Esandakoaren adibide moduan, azken hamabi hilabeteetan hezkuntza, lan, solidaritate eta kulturaren arloan garatutako ekimenetako batzuk aipatuko ditut.

Hezkuntzaren eremuan ari garela, Euskal Unibertsitate Sistemaren Legea onartu izana da aipatzekoa –nahiz eta Espainiako gobernuak horren aurkako errekurtsoa jarrita duen, ulertzen zaila bada ere‑; horrekin batera, “Ikasketaren Liburu Zuria” onartu eta Lanbide Heziketarako Euskal Plan berria idazten ari gara.

Lan-munduari dagokionez, enpleguaren euskal zerbitzua –Lanbide‑ sortu izana aipatu behar da, eta baita zerbitzuaren lehenengo bulegoa Agurainen zabaldu zela, maiatzaren 27an.

Elkartasun edo solidaritatearen esparruan, atzera garatutako guneak berrindartzeko 2. plana abiarazi da, IZARTU izenekoa. Inmigrazioaren Euskal Plana onartu dugu, estatuan eta Europan ere aurren-aurrenekoa dena, eta ikasle etorkinei arreta eskaintzeko programa eta Ijitoen Herria sustatzeko plana ere abian jarri dira.

Bestalde, Etxebide planaren bidez, eta legegintzaldian zehar, hau da, 2001etik 2003ra bitartean, babestutako 15.900 etxebizitza eraiki dira, eta horrela, aurreko legegintzaldian egindako ahalegina bikoiztea lortu da.

Kulturaren esparruari dagokionez, azpimarragarria iruditzen zait Kulturaren Euskal Plana idaztea amaitu izana; Kulturaren Euskal Kontseiluak pasa den maiatzaren 20an onartu zuen; gobernu‑kontseiluak, berriz, joan zen asteartean, hilaren 21ean, eta berehalako batean gizarte osoari jakinaraziko zaio.

Aurreko gai horri zuzenean lotuta dago Euskal Administrazioan Euskararen Erabilera Normalizatzeko III. Plana onartzea; planaren bidez herritarrek administraziora jotzean dituzten hizkuntza‑eskubideak hobeto betetzea ahalbidetuko da. Dena den, eta euskararen erabilera normalizatzeari buruz ari garela, administrazioaren muga estuetatik aurrerago joan beharra dago. 

Denon ahalegina behar dugu euskara gizarte-esparru guztietara iritsi dadin. Euskara euskal gizarte osoaren ondarea da, eta gizartean lekua izan eta iraun dezan, norbanakoaren dimentsioa gainditu eta gure bizitzako esparru guztietan leku handiagoa izan dezala lortu behar dugu. Horretarako, Euskara Biziberritzeko Plan Nagusiaren garapen osoaren aldeko apustu sendoa egiten jarraituko dugu.

Baina aurten gauzatu diren proiektuez gainera, ez da ahaztu behar legegintzaldian zehar gobernuak hainbat ekimen abiarazi dituela, aurrerabidean etikak ere lekua izan dezan eta euskal gizartea gero eta integratuagoa egon dadin, gizarte eta kultura arloan. Horren inguruan, gogoratu beharrekoak dira ondorengoak:

Lankidetzarako eta Garapenari Laguntzeko Funtsa handitzea. 2003-2005. urteetarako Inmigrazioko Euskal Plana. Hezkuntza Berriztatzeko Programak. 2003-2006. urteetarako Gizarteratzeko Euskal Plana. Enplegua Sustatzeko Erakunde arteko Plana. Familiari Laguntzeko Erakunde arteko Plana. Drogramenpekotasunari Aurrea Hartzeko Plana. 2002-2005. urteetarako Etxebizitzen Plan Zuzentzailea. Kaltetutako guneentzako laguntza. Haurtzaroa Babesteko Lege-egitasmoa. Boluntarioen Lehen Euskal Plana. Laneko Segurtasun eta Osasuneko Plan Zuzentzailea. 2002-2005erako II. Gazte Plana. Kirolaren Euskal Plana. 2002-2010. urteetarako Osasunaren Euskal Plana. 2003-2006. urteetarako Trafikoko Plan Estrategikoa. Bide Segurtasuneko Plan Estrategikoa eta Justizia arloa Informatizatu eta Modernizatzeko Plana, beste batzuen artean.

_ _ _ _ _ _ 

Begi bistakoa da ezinezkoa dela legegintzaldiko hiru urtetako lanean egindakoa hamar minututan laburtzea, are gehiago lan hori ezkutatzeko ahalegina egin dutenean oposizioko kideek eta hedabide batzuek. Behin eta berriz eta aspertu arte errepikatu duten kontsigna ondorengoa izan da: “Dena gaizki dago”, “Jaurlaritza ez da arduratzen benetako Euskal Herriaz”. 

Nabarmen jardun dute Euskadi hondamendira doan gizartea dela frogatu nahian, Eusko Jaurlaritzaren Estatutu Berriaren Proposamenak, hedabideetan “Ibarretxe Plana” deiturikoak, horretara zeramalakoan. 

Kargua hartzeko nire hitzaldia egin nuenetik, hau da, Estatutu berri bat idazteko konpromisoa hartuko nuela iragarri eta biharamunetik, era guztietako gaitz-bideak eta bibliako zorigaitzak iragarri zizkiguten, eta katastrofismoaren mertzenarioek ekonomia eta gizartea galbidetik amilduko zirela aireratu zuten.

Bada, egoera hori izanik ere, ez naiz hasiko esaten, argudio-bide bera erabilita, gauzak ondo doazela  Estatutu Politiko Berriaren Proposamena aurkeztu dugulako, ergelkeria bat bailitzateke. Baina hor daude datuak, herritar guztiek behar diren osagai guztiak izan ditzaten iritzia osatzeko, eta ez dezaten oposizioaren kantaita errepikakorra bakarrik entzun; hor ari baitira, arrakastarik gabe, gobernuaren kudeaketaren eta Euskadiko egoeraren ikuspegi negatiboa eman nahian.

Ez dut onartzen, inondik ere, euskal gizartea ilunpeko leize batean balego bezala agertaraztea. Nik koloreak eta itxaropena ikusten ditut koadroan. Baina ez naiz itsua; nik neuk ere bistan ditut koadro horretako kolore grisak, eta ez ditut aipatu gabe utziko.

C)
Konpontzeke dauden arazoak eta gure konpromisoa: lanean segi.
Zalantzarik gabe, arazo batzuek gure inguruko errealitatea ilundu egiten dute, gris bihurtu, eta hori dela eta, legegintzaldi hau amaitu artean, gogor jarraituko dugu lanean oztopoak gainditu arte. 

Zeintzuk dira konpontzeke dauden arazoak? Askotarikoak dira, gizarte dinamikoa baikara, egunero ongizate maila hobetu nahi duen gizartea, eta horrek etengabe ahalegintzea eskatzen du.  Dena den, eta berehalako etorkizunean izango ditugun lehentasunak azpimarratzekotan, bereziki ondorengoak aipatuko nituzke:

a)
Hasteko, gobernuko kide garen aldetik, asko arduratzen gaitu Naval ontziolaren egoeraren eta ezkerraldeko enpresa subkontratisten mende dauden milaka familiaren etorkizunak bizi duen abagune larriak.
Espainiako gobernuak, eta bereziki alderdi sozialistak, ordaindu gabeko zorra du ezkerraldearekin eta Euskadirekin. Zapatero jaunak berak berriki adierazi du, hauteskunde giroko ekitaldi batean, bere egiten duela “La Naval” ontziola salbatzeko konpromisoa. Ongi da, hitza hitz, baina erantzunaren eta proiektu zehatzen zain gaude, ez soilik hauteskunde-garaiko eskaintzei begira. Txantxa gutxi milaka familiaren itxaropenarekin. “La Naval” ontziolarentzako bideragarritasun-plan onena IZAR baltzu publiko berrian sartzea izango da. Izan ere, baltzu publiko berri horretatik kanpora geratuko den enpresa orok ez du kiebra eta likidazio-prozesua beste irtenbiderik izango. Horra gauzak garbi esanda. 

Horren inguruan, gobernu sozialistak eta SEPIk “la Naval”i buruz hartutako erabakiak ez datoz bat Zapatero jaunak adierazitakoarekin; kontrako bidetik doaz. Eta horrela jarraitzen baldin badute, guk genituen susmorik txarrenak beteko dira, eta alderdi sozialistak ohore tristea bereganatuko du, berea izango baita, eta ez beste inorena, Nerbioiko ezkerralde osoa industriaren ikuspegitik desegin izanaren erantzukizuna. Garai batean Euskalduna, Altos Hornos, General Electrica e.a. izan ziren, Gonzalez jaunaren garaian, eta orain horri La naval eta geroago Babcock Wilcox gehitu behar bazaie, Zapatero jaunak ziklo osoa beteko du, eta subkontratak dituzten hainbat eta hainbat enpresa kiebrara eraman eta milaka familia itxaropenik gabe utziko ditu. Ez Eusko Jaurlaritzak ez euskal gizarteak ez dute horretarako baimenik emango. Gaur berriro adierazi nahi dut gu modu aktiboan lankidetzan aritzeko gertu gaudela, etorkizunerako irtenbide edo aukeraren bat aurkitzen saiatzeko, baina erantzukizuna Espainiako gobernuarena da. Espainiako gobernuak nahi baldin badu, Itsas Eraikuntzako Baltzu Publiko berriko kide izanda salbatuko da La Naval. Nahi ez badu, lantegia ixtea izango da irtenbide bakarra. 

Hori dela eta, kokaleku honetatik La Navalen etorkizunarentzako erantzun positiboa eman dezala eskatzen diot Espainiako gobernuari. Ez dadila orain gorde-gordeka ibili. Hitz eman zuen publikoki eta bete egin behar du hitza. Izan ere, kontu bat garbi dago: Eusko Jaurlaritza inoiz ere ez da joango Espainiako gobernuaren eskutik helduta La Naval ixteko. Aurrez aurre izango gaitu.

Beste horrenbeste gertatzen da azpiegiturekin. Era berean, arduratzekoa iruditzen zaigu Espainiako gobernuak Euskadirekiko konpromisoak betetzeko ageri duen borondate eskasa, bereziki euskal “y”a eraikitzeari dagokionez. Behin eta berriz adierazi dugu gertu gaudela lankidetza-hitzarmen bat izenpetzeko, abiadura handiko trenbide-sarea berehala eraikitzen hasteko, eta oraindik ere erantzunaren zain gaude. 

Gaur, berriz ere, hitzarmen hori berehala izenpetzeko eskaintza egin nahi dut, baina datorrena datorrela, gure asmo sendoa erakutsi nahi dugu lan horiei aurten bertan ekiteko.

b)
Langabeziak eta lan-kontratuen ziurtasun ezak arduratu egiten gaitu.
Langabeziako kopuruetan Europako neurrietan jartzea lortu baldin badugu ere, azkeneko datuek abuztuan izandako langabeziaren gorakadaren berri eman digute, eta nahiz eta datu horiek urte sasoiaren eraginpekoak izan, garbi erakusten digute gaiari etengabeko arreta eskaini behar zaiola eta ahalegin handia egin behar dela horretan; hala adierazi dugu Enplegua Sustatzeko Planean. 

Baina, gehien arduratzen gaituena batez ere gazteen kontratuei eragiten dien ziurtasunik eza da. Egia da soilik legegintzaldi honetan bertan gazteen langabezia‑tasa ia 10 puntutan gutxitzea lortu dugula, eta aldi baterako kontratua duten langileak, 2004an, guztira dauden kontratuen %28 direla. Bada, 2000.ean %30ekoa zen kopuru hori. Dena den, hala izanik ere, kopuru horiek eramanezinak dira elkartasunean oinarritutakoa izan nahi duen gizarte batean.

Jakina, langabeziaren eta laneko ziurtasunik ezaren aurka borroka egiteko tresna nagusietako bat gaiaren inguruko eskumen guztiak eskuratuta edukitzea da, eta zehazkiago esanda, enpleguaren aldeko politika aktiboak aurrera eramateko behar diren eta Espainiako gobernuak 1979. urtetik ukatzen dizkigun tresnak. Baina hori hala izanik ere, guk ez dugu etsiko, eta Espainiako gobernuari berak aldarrikatutako legeak eta Legebiltzar honen ebazpenak behingoz bete ditzala eskatzeaz gainera, lan-kontratuen ziurtasunik eza murrizten lagunduko duten neurriak hartzen jarraituko dugu.

Horri lotuta, egun osoko lan-kontratu mugagabeak bultzatzeko diru-laguntzak 4.000 eurokoak izatetik 6.000koak izatea erabaki dugu. Aldi baterako kontratuak kontratu mugagabeak izan daitezela bultzatzeko laguntza 3.000 eurotan gehitu dugu. Txanda-kontratuak ere bultzatu nahi ditugu, eta horretarako 4.500 euroko diru-laguntza ematen ari gara. 

Neurri horiek guztiek norabide egokia hartu dute, baina lanean jarraitu behar da. Hori dela eta, Jaurlaritzan uste dugu eraginkorra izango litzatekeela negoziazio kolektiboetan baldintza edo klausula berezi batzuk zehaztea gazteen enplegua eta lanpostuen egonkortasuna lortu nahi dituzten neurri eta pizgarriez baliatzeko, hau da, Eusko Jaurlaritzak enpresari eta langileen esku jarritako neurriez baliatzeko. Gainera, lantalde berezi baten bidez, gaur eguneko neurriak baloratu eta, hala egoki bada, beste ekimen osagarriak abian jartzeko.

c)
Etxebizitzekin gertatzen denak ere kezkatzen gaitu.
Ezagutzen ditugun azkeneko datuek diotenez, Euskadin eraikitako 100 etxebizitzatatik 38 babes ofizialekoak dira, eta estatuan, ordea, kopuru hori nekez iristen da %10era.

Azken urtean babes ofizialeko 6.625 etxebizitza eraikitzeari ekin zaio, hau da, 2002. urtean baino %31 gehiago, urte hartan babes ofizialeko 5.054 etxebizitza hasi baitziren eraikitzen. Nahikoa al da hori? Ez. Aitortu beharra dugu premiak askoz ere handiagoak direla. Oraindik ere milaka dira zerrendetan zain daudenak. Hori dela eta, are eta ahalegin handiagoa egingo dugu babes ofizialeko etxebizitzak eraiki daitezela bultzatzeko. 2004.ean eta hurrengoan babes ofizialeko 10.000 etxebizitza abian jartzea da gure konpromisoa. Eta horrela eginda, %50ean baino gehiagoan gaindituko ditugu “2002-2005erako Etxebizitzen Plan Zuzentzailean” jarritako helburuak.

Ahalegin hori, bestetik, are eta eragingarriagoa izango da Lurraren Lege-egitasmoari esker, Jaurlaritzak joan den asteartean, hilak 21, onartu zuen legeari esker, datozen hilabeteetan Legebiltzar honetan eztabaida garrantzitsua izango duena.

d)
Txirotasun edo pobrezia egoerek eta gizatalde kaltetuenei babesa eskaintzeak arduratzen gaituzte.
Legegintzaldi honetan, oinarrizko errenta 2000. urtean Lanbidearteko Gutxieneko Soldataren %61 izatetik 2004an gutxieneko soldataren parekoa denaren %81ekoa izatera igaro da. Hau da, ia 20 puntu igo da lau urtean. Era berean, oinarrizko errentetarako eta gizarte larrialdiko egoerei aurre egiten laguntzeko 2000. urtean 69 milioi euro erabili baziren ere, 2003.ean arlo bererako 124 euro egon ziren. Beraz, legegintzaldi honetan %80an egin du gora kopuruak.

Bestalde, langabezian izandako beherakada nabarmenaren ondorioz, epealdi luzeko langabetuen beherakadaren kariaz eta etxeko inork lanik egiten ez duten unitateak gutxiago direnez, pentsatzekoa izan zitekeen oinarrizko errenta edo gizarte larrialdiko laguntzak jasotzen dituztenak gero eta gutxiago izango zirela, denbora tarte horretan. Baina ez da hala izan: 2000. urtean oinarrizko errenta jasotzen zutenak 16.550 ziren, eta 2003.ean, berriz, 25.645, eta gizarte larrialdiko laguntza jasotzen dutenak 13.496 izatetik 19.916 izatera igaro dira.

Neurri batean, inmigrazioak, etxebizitzen egoerak eta lan-kontratuen egoera kaskarrak azaltzen dute igoera hori zergatik izan den. Baina datu horien berri izanda, gogoeta sakon egin beharra dugu, gizarte-babeseko politikak gero eta hobeagoak izan daitezen. Kosta ahala kosta saihestu behar da “pobreziaren lakirioan” harrapatuta geratzea.

Gizarte-babeserako politikak aurrera eramaten ahalegintzerakoan, gizartetik baztertuta daudenak gizarteratzea eta lan-munduan sartzea erraztuko duten neurriak hartu beharko dira. Gizartetik baztertuta egotea arazo kronikoa bihur dadin saihestu behar dugu; pertsona kaltetuenak etengabe baztertuta gera ez daitezen hartu beharreko neurriak hartu beharko ditugu. Kontua ez da gutxiago laguntzea; kontua ahalik eta modu eraginkorrenean laguntzea da.

Gai horren inguruan, eta Europako Kontseiluak proposatutako jarraibideekin bat, Eusko Jaurlaritzak, hurrengo hilabeteetan, hainbat lan-ildo abiaraziko ditu:

-
Gizarteratzeko hitzarmenak sustatu eta orokortu behar dira. Horrekin batera, lan-munduan sartzeko eta gizarte-lana egiteko programa zehatzak ugaritu egingo dira; “Auzolan” da horietako bat.

-
Udal eta aldundiekin elkarlanean, oinarriko gizarte zerbitzuetan pertsona gehiago izatea ahalbidetuko da, hau da, premia handiena duten pertsonei laguntzeko dauden giza baliabideak ugarituko dira, eta horri esker laguntzen eraginkortasuna eta koordinazioa areagotzea lortuko da.

-
Era berean, Euskadin gizarte arloko laguntza eskaintzen duten eragile eta erakunde publiko guztien informazioa bateratuko da, horrela laguntzak hobeto eta azkarrago heda daitezen eta etorkizunean disfuntzio gutxiago izan dadin.

e)
Orain arte esandakoaz gainera, ikerketan ahalegin handiagoa egin beharra dugula ikusten dugu, eta horrek ere kezkatzen gaitu, batez ere oinarrizko ikerketari dagokionez, Europako neurrietatik urruti baikaude oraindik. 
Kargua hartzeko hitzaldian ere adierazitako moduan, Euskadik bizi behar duen bigarren eraldaketa-aldirako, palankan indar handiena egingo dutenak ikerketa eta hezkuntza izango dira. Horiek dira etorkizunean izango dugun lehiakortasunaren oinarria. Horiek dira ekonomiaren globalizazioak eta nazioarteko lehiak sortuko duten egoera berriari aurre egiteko tresnarik onena. 

Zientzia eta Teknologia Planean aurreikusitakoak bete ditugu, eta 2002. urtean, I + G (ikerketa gehi garapenerako) erabiltzen genuen kopurua gure Barne Produktu Gordinaren %1,5ekoa zen, eta 2005. urtearen amaierarako %1,7an izango gara. Eta, bidez batez, esan dezadan kopuru hori %2,5ekoa ere izango litzatekeela, ikerketaren arloan Espainiako gobernuak eskualdatu gabe dituen transferentziak eskualdatu izan balitu.

Bilakaera hori positiboa izan den arren, batez ere kontuan izanda orain dela 20 urte baino gutxixeago Ikerketa gehi Garapenean gastatzen genuena Barne Produktu Gordinaren %0,07koa zela, aitortu beharrekoa da Europako kopuruekin bat egitetik urruti gaudela oraindik, bereziki oinarrizko ikerketari eta unibertsitateko ikerketei dagokienez.

Adierazitakoagatik, Zientzia eta Teknologiarako Plan berrian, indar handiagoa egingo da jarduera horietan, eta I + G jardueretarako gehikuntza nabarmenak bideratuko dira; horien bidez, 2010. urtetik aurrera, Barne Produktu Gordinaren %3aren inguruan ibiltzea izango da asmoa.

Dena den, Zientzia eta Teknologiaren Plan berria onartzeaz gainera, legegintzaldia amaitzen den artean, berehala ekiteko programa eta ekimen batzuk ere eramango dira aurrera; hauek dira horietako batzuk:

-
Gaur egun unibertsitateko ikerketak aurrera eramateko dagoen aurrekontua bikoiztu egingo da.

-
Biologia Estrukturaleko ikerketa eta teknologiako zentro bat martxan jartzen hasiko gara, gaur egun dauden ikerketa‑guneen osagarri.

-
Ikertzaileak prestatu eta gureganatzeko ohiz kanpoko programa bat garatuko da, datozen lau urteetarako 10 milioi euroko aurrekontuaz baliaturik, gure zientzia eta teknologia sisteman maila handiko 100 ikertzaile gehiago eduki ahal izateko.

-
Euskadi-Europa arteko ikerketa-agentzia bat sortuko da, euskal proiektuek Europako ikerketa-proiektuetan eta Europako zientzia- eta teknologia-sareetan parte hartu ahal izatea bultzatzeko.

-
Patenteak Sustatzeko Euskal Bulegoa jarriko da martxan.

f)
Eta, bereziki, gure gizarteko hainbat eta hainbat arlotan emakumeek oraindik ere jasaten duten bereizkeriak arduratzen gaitu.
Etorkizuna izan nahi badugu, euskal gizarteak etorkizuna izan dezan gura badugu, eguneroko bizitzako lan guztiak denon artean, Euskadiko gizon eta emakumeon artean, burutu beharko ditugu.

Hori da gizarte garen aldetik izan behar dugun helburua, eta hori izan da, Lehendakaria naizenez, legegintzaldi honetan nire egin dudan konpromisoa. Eta ez soilik justiziarekiko dugun zorra delako, baizik eta zalantzarik gabe ikusten dudalako gizarte baten giza garapen-maila herri horretako herritar guztien artean dagoen berdintasunak erakusten duela: gizon eta emakumeen arteko berdintasunak; emakume eta gizonen artekoak. 

1988. urteaz geroztik, hau da, Emakumearen Euskal Erakundea –Emakunde‑ Lehendakaritzaren baitan lanean hasi zenez geroztik, helburu hori lortu alde jardun dugu lanean. 16 urteotan, urruti joan gara egindako bidean, aurrera eramandako ekintza positiboko planei esker. Hainbat neurri hartzea bultzatu dugu, emakumeak gizarteratzen laguntzeko. Beste ekimen batzuk ere abiarazi ditugu, gizarte aurreratu baterako XXI. mendean aberrazioa diren gertakari batzuen aurka borroka egin ahal izateko, hau da, sexu-indarkeriaren aurka eta etxeko tratu txarren aurka egiteko.

Bai, aurrera egin dugu. Baina oraindik oso urruti gaude. Azkeneko bultzada behar dugu, benetan gizarte integratua eraiki eta giza garapenaren arloan Europako aurreneko lekuetan egon nahi baldin badugu. Garbi ikusten dut bultzada hori joan zen asteartean, hilaren 21ean, gobernuak onartu zuen Berdintasunaren Legearen bidez lortuko dugula. Nire ustez, gizon eta emakumeen arteko berdintasunerako eztabaida da Euskadin XXI. mendean izango dugun eztabaida.

Berdintasunerako lege-egitasmoa integrala da, eta emakumeen eta gizonen arteko benetako berdintasunean aurrera egiten lagunduko duten neurriak jasotzen ditu eta horrek, herri honetako lehendakari naizenez, harrotu egiten nau.

Lege-egitasmo honetan honako hauek bezain neurri arurreratuak aipatzen dira:

-
Administrazio publikoen ekimen eta plan guztietan, generoaren ikuspegia kontuan izatea.

-
Gobernuko sail bakoitzean eta foru eta udal administrazioetan, berdintasuna betetzen dela zainduko duten lantaldeak egongo dira.

-
Gizon eta emakumeen arteko berdintasuna bermatzeko babesletza sortzea.

-
Aginte publikoen konpromisoa, zuzendaritza-organoetan edo kide anitzekoetan egiten diren izendapenetan %50 emakumeak izan daitezen. Printzipio hori zuzen-zuzenean betetzekoa da hauteskundeetarako hautagai-zerrendetan.

-
Gainera, lege-egitasmoan lehentasunezko kontua izango da genero-indarkeriaren aurka borroka egitea. Gai horren inguruan, neurri zehatz batzuk aipatzen dira, hala nola etxeko tratu txarrak nahiz sexu-erasoak jasan dituzten emakumeei ondorengoak eskaintzeko betebeharra izatea, legez: letratuen laguntza, harrera-etxeak, larrialdiko gizarte-zerbitzuak, diru-laguntzak eta lan-munduan sartzeko aukera.

Administrazio guztien arteko eta ekonomiako eta gizarteko eragileen arteko elkarrizketek bi urte baino gehiagoko lana eman dute, baina merezi zuela ikusiko dugu. Lege-egitasmo hau hezurmamitzen denean, harro esan ahal izango dugu Euskadi benetan XXI. mendean sartu dela.

_ _ _ _ _ 

Orain arte aipatutakoak eta beste batzuk dira gobernuan gogoan ditugun ardurak, eta gure konpromisoa bera da oraindik ere: herritarrek dituzten arazoei irtenbideak aurkitzeko, egunero lanean jarraitzea.

Eta alderdi batzuk, ordea, itsututa daude, Euskadin hainbat hilabetetarako hauteskunde-giroa sortu nahi baitute.

Hauteskundeei begirako kanpaina hasi nahi dute, kosta ahala kosta. Bitxia benetan egoera, hautagaiak agertu baitira, hauteskunderik egon ez arren. Jolas horretan aritzeko, bila dezatela beste jolaskide bat. Guk badugu zertaz arduratu. Legegintzaldia ez da amaitu; azkeneko egunera arte jarraitu behar dugu lanean.

Eta hori horrela izanik, jakin ezazue hurrengo hilabeteetan, lehenago aipatutako lehentasunei aurre egiteaz gainera, gobernuak, beste batzuen artean, ondorengo ekimenak ere gauzatuko dituela:

Unibertsitateen Legea garatuko du, Akreditazioen Euskal Agentzia abiarazita; eta programa-hitzarmen bat izenpeturik, Euskal Unibertsitate Publikoak beharrezko finantziazioa lortuko duela bermatuko da.

Uraren Lege-egitasmoa, Jaurlaritzak datorren asteartean, hilaren 28an, onartuko duena. Lanbide Heziketako Euskal Plan berria. Ertzaintzaren 19. promoziorako deialdia. Osakidetzako Garapen Profesionaleko Plana. Energia eta Zientzia eta Teknologiako plan estrategiko berriak aurkeztuko dira. Ikus-entzunezkoen Euskal Kontseilua sortuko da. Administrazioa “on-line” izateko plana eta banda zabaleko sarea Euskadiko udalerri guztietara hedatzea, beste batzuen artean.

Azken batean, aipatu berri ditudan gai horiek guztiek garbi uzten dute gobernuak hartutako konpromisoa betetzen jarraituko duela, hau da, euskal herritarren arazoak konpontzen saiatuko dela legegintzaldia amaitu arte.

3. atala:

Legegintzaldi bat Euskadirentzako Estatutu Politiko berria lortzeko gure konpromiso demokratikoaren alde.

Nire agintaldiaren hasieran adierazi nuen Espainiako Estatuarekiko harreman-esparru berri bat izateko proposamena jarriko nuela Eusko Legebiltzarraren eskuetan, horretaz eztabaidatu eta euskal gizarteari iritzia eskatzeko.  Hitza eman nuen, eta bete dut! Eta horren ondorioz, 2003ko urriaren 25az geroztik, Legebiltzar honen eskuetan dago Euskadirentzako Estatutu Politiko berriaren proposamena, Eusko Jaurlaritzaren onespena duena.

Proposamena dela eta, hasteko, bi gogoeta egin nahi nituzke: lehenbizi, zera esan beharra daukat, alegia, proiektua ez dela ez EAJren, ez Eusko Alkartasunaren ez Ezker Batuaren proiektua. Gobernuaren eta Lehendakariaren proiektua da, eta Estatutua aldatzeko proposamen moduan aurkeztu dugu Eusko Legebiltzarrean, horretarako dugun legitimitateaz baliatuta eta Gernikako Estatutuak aitortzen digun eskumena gauzatuz.

Bigarren lekuan, proposamena ez da itsumustuan eta inor bazterrean uzteko egindakoa. Norbaitek ez baldin badu parte hartu, nahiz eta legegintzaldian zehar ni neu behin eta berriz saiatu naizen gonbitea egiten, ez duelako nahi izan gertatu da, garbi esanda. Elkarrizketa proposatu eta elkarrekin joateko eskua eskainita ere, azken hiru urteotan elkarrizketa baztertu eta ahal izan duten guztia egin dute gainerakook egin nahi genuen bidea txikitu, blokeatu eta bertan oztopoak jartzeko. Hori hala da, eta hor daude hemerotekak, frogatu beharrekoa frogatzeko. 

A)
EGINDAKO BIDEA.
Prozesu hau burutzear dagoela, beraz, ez dirudi alferrikakoa izango denik orain arte egindako bideko mugarri nagusiak zeintzuk izan diren aipatzea. 10 urratsetako bidea izan da. Lehenbiziko 8 urratsak emanda daude, eta datozen hilabeteetan azkeneko biak ematea baino ez zaigu geratzen.

1. urratsa: Gobernu-programan eta 2001eko uztailaren 11ko kargua hartzeko hitzaldian, Eusko Legebiltzarrari konpromiso demokratiko bat hartu beharra zegoela adierazi nion, Euskadirentzako esparru politiko berria garatu ahal izateko.

2. urratsa: 2001eko urriaren 25ean, ganbara honetan ofizialki aurkeztu nuen estatutu berriaren oinarriak izango zirenaren hasierako proposamena, autogobernuari buruzko gai bakarreko osoko bilkura batean. Era berean, Legebiltzarrean batzorde berezi bat sortzea ere proposatu nuen, oinarri horietaz eztabaidatzeko, eta Legebiltzarrak onartu egin zuen.

3. urratsa: Legebiltzarrean autogobernuari buruzko batzordea eratu zen. Hamabi hilabete lanean eman ostean, eta politika, gizarte, irakaskuntza, sindikalgintza, enpresa eta kulturaren arloko hainbat eta hainbat ordezkarik parte hartu ostean, batzordeak Legebiltzarreko osoko bilkurara eraman zituen ondorioak, eta 2002ko uztailaren 12an izandako bileran, ondorengo erabakia hartu zuen: Eusko Jaurlaritzari eskatzea ordenamendu juridikoko proiektu berri bat idazteko, behin‑betiko onartutako oinarri eta erabakiak abiapuntu hartuta.
4. urratsa: Legebiltzarrak agintzen zuena betetzeko, 2002ko irailaren 27an izandako politika orokorrari buruzko eztabaidan konpromisoa hartu nuen bideari ekiteko, beti ere alderdi politikoei eta euskal gizarteari parte hartzeko bideak irekita, hain zuzen ere hamabi hilabete igaro baino lehen Eusko Legebiltzarrean Euskadirentzako Estatutu Politiko berriaren arauzko proposamena aurkezteko.

5. urratsa: Gizartearen parte hartzea. 9 hilabetean zehar, 2002ko urritik 2003ko ekainera bitartean, gizarteak parte hartzeko prozesu zabal bati ekin zitzaion, eta Euskadiko etxe guztietan proposamenari buruzko informazioa jaso zuten; horrekin batera, egoki iritzitako ekarpen eta iradokizunak egiteko ere eskatzen zitzaien. Era berean, hainbat eztabaida eta mintegi ere antolatu ziren, bat-batean, irakaskuntza, lanbide eta gizarteko beste arlo askotan. Prozesu horren ondorioz, Jaurlaritzak 33.000 euskal familia baino gehiagoren ekarpenak eta beste hainbat bilguneren gomendioak jaso zituen, eta denak jaso eta kontuan hartu genituen proposamena idazteko orduan.

6. urratsa: 2003ko irailaren 27ko politika orokorreko eztabaidan, egindako lanen ondorioak eta Eusko Legebiltzarrak 2002ko uztailaren 12ko osoko bilkuran onartutako oinarriak behin-betiko garatuta nola geratu ziren aurkeztu zen.

Gobernuak, Gernikako Estatutuaren 46. artikuluak ematen dizkion eskumenez baliatuta, artikulutan banatutako testu bat idazteari ekin zion, eta Gobernu-Kontseiluak, 2003ko urriaren 25ean izandako ohiz kanpoko bileran, “Euskadiko Erkidegoaren Estatutu Politiko Berria” izeneko arauzko proposamena onartu zuen. Urriaren 25ean bertan, proposamenaren testua Eusko Legebiltzarreko lehendakariari eman zitzaion, ofizialki.

Azaroaren 4an, Legebiltzarreko mahaiak proiektua izapidetzea onartu zuen, Estatutua eraberritzeko proposamen moduan.

Hainbat errekurtso aurkeztu zituzten proposamenaren aurka: Espainiako gobernuak konstituzio-errekurtsoak aurkeztu zituen; Euskadiko Auzitegi Nagusian ere errekurtsoa aurkeztu zuten Arabako Foru Aldundiak, “Manos Limpias” taldeak eta Nafarroako gobernuak

PP eta PSE talde parlamentarioek behin eta berriz aurkeztuko dituzte inpugnazioak mahaiak hartutako erabakien aurka.

Otsailaren 9an, proposamenari egindako zuzenketak aurkeztu ziren; horietako lau osoko zuzenketatzat hartu ziren, hau da, PSE, PP, S.A. eta Ezker Batuak aurkeztutakoak, nahiz eta azken horrek gero erretiratu egingo zuen. Gainera, beste 135 zuzenketa partzial onartu ziren.

Martxoaren 21ean, Erakunde eta Barne Gaietarako Batzordeak atzera bota zituen PSE, PP eta SA alderdiek aurkeztutako osoko zuzenketak. Alderdi Popularra eta Sozialista beste behin ere saiatuko dira oztopoak jartzen, biek ala biek bozketa-moduari jarritako inpugnazio banaren bidez; horiek ere atzera botako ditu batzordeak.

8. urratsa: Eusko Legebiltzarrak formalki ponentziaren lanei ekingo die, proposamena aztertu eta aurkeztutako zuzenketa partzialei buruz eztabaidatzeko.

Pasa den apirilaren 21ean, Konstituzio Auzitegiak Espainiako Gobernuak aurkeztutako konstituzio-errekurtsoa atzera bota eta gero, Eusko Legebiltzarreko lehendakariak gonbidatutako pertsonen agerraldiak hasi ziren.  Politika, sindikalgintza, enpresa, unibertsitate eta gizarte-ekimenen esparruko hogeita hamar pertsona inguruk beren iritziaren berri emateko aukera izan zuten.

Prozesu osoan zehar, Legebiltzarreko lehendakariak eta Ponentziaren lehendakariak behin eta berriz gonbidatuko dituzte PP eta PSOEko ordezkariak ponentziari ekarpenak egin diezazkioten.

Ez alferrik.
B)
PROPOSAMENA AZKEN TXANPAN (9. URRATSA)
Hainbesteko ahalegin egin ostean, proposamena azken txanpara iritsi da. Parlamentuko talde guztiek, PP eta PSOE izan ezik, aurkeztutako zuzenketa partzialak eztabaidatzeari ekingo zaio; bi alderdi horiek ez dituzte aurkeztu, iraganeko estrategiarekin jarraitzen baitute. 

Eta egoera honetan egonik ere, PP eta PSE alderdiek formalki eskatuko balute beren proiektuak aurkezteko asmoa dutela, ziur nago guztion artean gai izango ginatekeela, legeek eta erregelamenduek ezarritako bideetatik, proiektu horiek ere kontuan hartzeko. Ekarpenen bat egiteko moduan baldin badaude, egin dezatela, baina Legebiltzarra izan dadila eztabaidagunea. Atea zabalik dago orain ere. Euskal gizarteak hala eskatzen die. Oraindik ere badute denbora hiru urtez burugogorkeriaz alferrik galdutakoa berreskuratzeko. Hala egiten ez badute, eskubide osoa izango dute, baina, mesedez, utz diezagutela gainerakooi bidea egiten, eta euskal gizarteak epai dezala alderdi bakoitza.

C)
GIZARTEAK AMAIERA EZAGUTZEKO ESKUBIDEA DAUKA (10. URRATSA).
Puntu honetaraino euskal gizartearen aupada eta laguntzari esker iritsi gara. Bide neketsua izan da Euskadirentzako Estatutu Politiko Berria aurkezteko asmoz hartu genuen konpromisoa bete ahal izateko. Orain, inoiz baino gehiago, gure baitakoak gara. Horregatik, Lehendakaria naizen aldetik, Legebiltzarreko talde guztiok ahalegin egin dezazuen animatu nahi zaituztet, zuzenketen eztabaidaren emaitzak urtea amaitu aurretik Legebiltzar honetan aurkezteko modua izan dezagun.

Garbi gera bedi ez dudala inolako asmorik eztabaida honen emaitzak aurreratzen hasteko ez eta proposamenak izan ditzakeen bateko edo besteko atxikipenen jokoan sartzeko. Denok izango dugu gure erantzukizuna euskal gizartearen aurrean erakusteko aukera. Euskal gizarteak eskubidea du ganbara honetan ordezkatutako alderdi guztien jarrera zein den ezagutzeko. Gizarteak eskubidea du elkarbizitzarako proposamen honen aldeko botoak baloratzeko eta aurka egiten dutenen jarrera baloratzeko.

Gizartea izango da batzuen eta besteen argudioen koherentzia epaituko duena. Zeren, egia esan behar badizuet, zaila izango da herritarrei azaltzea proposamena bai “espainolistatzat” jotzen dutenek zein “independentistatzat” jotzen dutenek batera arbuiatzen dutela.

Zer gerta ere, gobernuak hitza beteta izango du, Eusko Legebiltzarraren mahai gainean egongo baita Euskadirentzako Estatutu Politiko Berriaren Arauzko Proposamena. Orain Biltzar honetan ordezkaritza duzuen legebiltzarkideen txanda da. Zuei dagokizue proposatu diren zuzenketen inguruan eztabaidatzea, ahalik eta adostasunik handiena lortzen saiatzea eta zuen botoekin, aurkeztuko den behin-betiko proposamenaren emaitzari buruz erabakitzea. Aukera guztiak zabalik daude, baina kontu bat ziurra da: euskal herritarrak izango dira, datorren urteko hauteskundeen bidez, bakoitza bere lekuan jarriko dutenak eta etorkizunean jarraitu beharreko bidea zein izango den erakutsiko digutenak.

III)
Azken Gogoeta. Abagune garaia da
-
Itxaropen garaia da

-
Erantzun garaia da

-
Abagune garaia da, adorearen garaia. Ez da porrotaren beldur izan behar. Porrotaren beldur diren pertsona eta herriek, azkenean, porrot egiten dute”
Garai historikoa bizitzea egokitu zaigu. Gure Herriaren etorkizuna baldintzatuko duen abagune erabakiorra dugu aurrean. Sinistuta nago Euskadik orain dela ia 200 urte jasaten duen normalizazio politikoaren arazoari irtenbidea emateko aukera izango dugula.

Horretarako, onartu eta aitortu beharra dago euskal herritarrak garela gure etorkizuna erabakitzeko eskubidea dugunak. Estatu demokratikoek ezin dute, XXI. Mendean, gatazkak Erdi Aroan bezala ebaztea pentsatu, ezpata-burdinaz eta indarraren indarrez. Pertsonen artean bezala herrien artean, elkarbizitza-proiektuak atxikimendu librean eta ez inposaketan oinarritu behar direla onartzeko adorea behar da.

Borondate politikoa eta gaitasuna behar dira onartzeko Euskadi ez dela Espainiako Estatuaren menpeko zati bat. Berezko nortasuna duen herri bat dela eta Espainiako Estatuarekin elkarbizitza posiblea dela, soilik bere borondatea eta bere erabaki librea errespetatzen badira.

Itunaren eta negoziazioaren bidetik, erabat posiblea. Tresna juridikoak badira. Horra hor Konstituzioaren Xedapen Gehigarria. Horra hor Estatutuaren Xedapen Gehigarria. Horra hor Kanadako Auzitegi Gorenaren jurisprudentzia. Horra hor autodeterminazio-eskubidea, Espainiako Estatuak izenpetu dituen Nazioarteko Itunetan jasota dagoena.

Bestalde, sinistuta nago, baita ere, bakea lortzeko aukera izango dugula. ETAk ulertu beharra du indarkeria eta terrorismoa ez direla inorako bide. Euskal gizarteak milioi bat aldiz galdatu die indarkeria behin betiko utz dezaten.

Ziur naiz bakeari aukera bat emateko jarrera ezbairik gabe agertuko balute, indarkeriari elkarrizketaren bidez amaiera emateko apustua gauzatu ahal izango litzatekeela, Ajuria-Eneako Mahaian alderdi politikook finkatu genuen bezala. Beti ere, kontutan izanik arazo politikoen konponbidea alderdi politikoei dagokiela soil-soilik eta euskal gizarteari berari.

Azkenik, sinistuta nago elkarganatze prozesu bati ere ekiteko aukera izango dugula.
Urte asko izan dira, saminez eta oinazez. Gerra zibila, diktaduraren zapalketa, ETAren terrorismoa, GALen terrorismoa, tortura,indarkeriaren biktimak…

Euskal gizartea goraino dago senide arteko gorrotoz. Besteren oinazean gure burua aurkitzeko ahalmena behar dugu, elkar ulertzekoa eta zintzo mintzatzekoa, elkarganatze eta adiskidetze prozesua abiarazteko. Eskuzabaltasunak eta bihotz onak besterik ez digu bide hori urratuko.

Hauxe da nire oraingo eta etorkizuneko konpromisoa: “euskal gizartean bakeari eta adiskidetzeari atea irekitzea”.

Hauek dira datozen garaietan euskal gizarteari eskainiko zaizkigun aukerak. Aukerak trenak bezalakoak baitira: behin pasatzen dira eta hartzeko adorea behar da. Horregatik, mehatxuen partez nik aukerak ikustea nahiago dut, eta zalantzen ordez, hiru ziurtasun plazaratu nahi dut.

Lehen ziurtasuna: “Hiruko Gobernua da euskal gizartearen erdiko bidea”

EAJ-EAk eta Ezker Batuak osatzen duten Jaurlaritza ez da bakarrik gaur egun sendo dagoen proiektua, legealdi honetan zehar izan diren hainbat hauteskundetan euskal herritarrek berretsi duten bezala, baizik eta, areago, etorkizuneko proiektu politiko bat. Hauxe da Lehendakari naizenez nire apustu politikoa eta pertsonala, erabat sinistuta bainago gaur eguneko hiruko Gobernua dela euskal gizartearen erdiko bidea, gaur egun eta etorkizunean. Hiru alderdiok  konpartitzen ditugun bi zutabetan oinarritutako bidea, alegia:

· Giza eskubideen errespetua.

· Eusko Legebiltzarrak onartutako autodeterminazio-eskubidearen onarpena.

Bi printzipio horiek dira gure elkarbizitzaren giltzarri eta bazterrak eta lubakiak behin eta betiko gainditu nahi dituen gizarte baten erdiko bidea.

Bi zutabe hauen gainean, hots, giza banako eskubideen errespetua eta talde-eskubideen errespetua, eta alderdi politiko guztiekiko elkarrizketarako etengabeko eskaintza, ziur naiz gauza izango garela euskal gizarte osoarentzako etorkizun komuna eraikitzeko.

Bigarren ziurtasuna: “Legealdia burutuko dugu”

Hauteskunde ikuspegiari dagokionez, jakinarazi nahi dizuet Legebiltzarrerako hurrengo hauteskundeak tokatzen denean izango direla. Hau da, aurreikusitako epean. Ez dadila inor urduritu. Ez dezala inork aldez aurreko irteerarik egin. Lau urtean zehar programa bat gauzatzera eta euskal gizartearekin konpromisoak betetzera etorri gara eta azkenera arte beteko dugu hitza. 

Gainera, datozen euskal hauteskundeak direla eta, nire eta Jaurlaritzaren konpromisoa jakinarazten dizuet normaltasun demokratikoa errespetatu eta adierazpen politiko guztiak askatasunez aurkeztu ahal izan dezaten defendatzeko.

Eta hori, ETAren indarkeriak dirauen artean edota indarkeriaren erabileraren aurkako konpromiso etikorik aldarrikatzen ez duten bitartean Batasunarekin akordiorik ez negoziatzeko eman nuen hitza bete izanak ematen didan zilegitasun berberarekin salatu nahi ditut euskal gizartearen zati bat politikatik baztertu nahi dutenak, alderdi politikoak edo hautesle-elkarteak beren jokaera etikoaren arabera arau gabe debekatzea ahalbidetzen duen Lege bat erabiliz. 
ETAren indarkeria edota beste edozein indarkeria mota jendaurrean ez gaitzestea jokabide arbuiagarria izan daiteke ikuspuntu etiko edo moraletik, baina ikuspegi demokratiko batetik, herritarrek zigortu behar dute jokabide hori, beren botoen bidez.

Bestela, alde batetik, gizartearen zati bati Legebiltzarreko ordezkaritza kenduko litzaioke eta, bestetik, demokraziaren joku-arauak modu maltzurrean aldatuko lirateke. Sistema demokratikoari iruzur egitea litzateke eta bakearengandik, normalizazio politikotik eta adiskidetzetik urrunduko gintuzke.

Hirugarren ziurtasuna: “Euskal gizarteari galdetu egingo zaio bere etorkizunaz”

Demokraziaren muina da hori. 

Erabaki nahi dugu! Eta ez ezerk ez inork ez digu galaraziko. 
Hau da Biltzar honetan, euskal gizarte osoaren aurrean hartzen dudan konpromisoa: Eusko Legebiltzarrak Estatutu PolitikoBerriaren Proposamena onartzen badu eta Gorte Nagusiek ez baldin badute onartzen negoziazio-prozesu bat hastea, Eusko Legebiltzarrak onartutako proiektua berretsiko duen erreferendum bidezko galdeketa orokor bat egiteko baimena eskatuko diot Biltzarrari.

Iritsi da unea euskal gizartea, 25 urte geroago, bere etorkizunari buruz berriro mintza dadin. Espainiarekin izan nahi dugun harreman-esparrua berriro mahai gainean jartzeko eskubidea dugu, bereziki kontutan hartuz gaur 43 urte baino gutxiago duten euskal gizon eta emakume guztiek ez zutela bere garaian gaur eguneko esparruari buruz boturik ematerik izan. Horrez gain, kontutan hartzen badugu 1979ko urriaren 25ean egindako erreferendumean biztanleriaren %41 abstenitu zela, argi dago etorkizuneko Estatutu Politiko Berriari buruz gaurko euskal gizartearen iritzia beharrezkoa dugula, gaur egun hemen bizi eta lan egiten dugunona.

Euskadiren geroa Euskadin jokatzen eta erabakitzen da, eta ez Madrilen. Ez da alderdi politiko jakin baten borondatea izango, ez Espainiako dagokion presidentearena,ez  eta lehendakariarena ere. Euskal gizarteak berak erabakiko du bere etorkizuna.

_ _ _ _ _ _ 

Amaitzera noa.

Itxaropen garaia da Erantzun garaia da Abagune garaia da Ilusio garaia da!
Arrazoi askogatik, bizitzea egokitu zaigun garaia errepikaezina da. Abagune historikoa dugu gure aurrean.
Aurki Biltzar honek “Euskadiko Erkidegoaren Estatutu Politiko Berria” eztabaidatu eta bozkatuko du. Eusko Legebiltzarrerako hauteskundeak izango ditugu eta galdeketa demokratiko bat egingo dugu, euskal herritar guzti-guztiok, bazterketarik gabe eta indarkeriarik gabeko eskenatokian, euskaldunen arteko elkarbizitzarako gure ereduaz eta Euskadi eta Espainia arteko harreman politikoaren ereduaz erabaki dezagun.
Abagune zoragarria gaur eguneko euskal belaunaldiarentzat, gure esku izatea gure etorkizuna erabakitzeko ahalmena!

A zer nolako ilusioa, hasi berri dugun garai berrian protagonista nagusi izango garela jakitea!

Bakea lortzeko eta adiskidetzeari atea irekitzeko zein aukera bikaina!

Eskerrik asko.

